
2005EKO MAIATZAREN 9KO GOBERNU BILKURA

========================================


Francisco Iribarren Fentanes presidenteordea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

Asturias eta Vianako Printzeak zoriondu ditu Nafarroako Gobernuak Letizia Andrearen haurdunaldia dela eta

Asturias eta Vianako Printzeak atzo jakinerazi zuten Letizia Andrea haurdun dela. Hori dela eta, Nafarroako Gobernuak bere poza adierazi du gaurko bilkuran eta Printzeak eta Erret Etxeari zorionak heleraztea erabaki du.


Nafarroako Gobernuaren pozak, gizatasunaz gain, badu ere azalpen instituzionalik: Espainiako Konstituzioan hainbertzeko garrantzia duen Koroaren segida ziurtatzen duela. Honen harira, Nafarroako Gobernuak Monarkiak Transizioa eta demokraziaren finkapenaren alde egindako lana oroitarazi eta goraipatu nahi du.

LEHENDAKARITZA, JUSTIZIA ETA BARNE DEPARTAMENTUA
==================================================


“Zerbitzuen eskaintza” arautu da  Nafarroako Gobernuan eta haren erakunde autonomoetan
_________________________________________________________________



Nafarroako Gobernuak foru dekretu bat onetsi du gaur goizean “zerbitzuen eskaintza” arautzeko Foru Administrazioan eta haren erakunde autonomoetan.


“Zerbitzuen zerrendak” oso hedatuak daude Europako Batasunean eta, Nafarroaren kasuan, toki entitateetako kirol zerbitzuetan. Jendearen eskura dauden agiriak dira eta haien bidez herritarrek informazioa jasotzen dute unitate administratibo bakoitzak eskaintzen dituen zerbitzuei buruzkoa. Horrez landara agiri horietan zerbitzuaren prestazioa bermatzen duten konpromisoak  eta adierazleak aipatzen dira. Zerbitzuen zerrendak borondatezkoak dira, zerbitzua hobetzeko tresna gisa, eta juridikoki ez dira lotesleak.

Zerbitzuen zerrendak hiru zatitan egituratzen dira:

· Lehenbizikoan deskribatzen dira ematen diren zerbitzuak eta hauek hobetzeko herritarren partaidetzako bideak (iradokizunak, erreklamazioak…) adierazten dira.

· Bigarrenean biltzen dira Nafarroako Gobernuaren konpromisoak zerbitzu emate arloan (epeak, informazio bideak, jendearendako arreta, konpromiso hauen betetzearen ebaluazioa…).

· Hirugarrenean agertzen dira datu eta informazio osagarriak.

Gaur goizean onetsitako foru dekretuan aurreikusten denez, departamentu edo erakunde autonomo bakoitzak  haren “zerbitzuen zerrenda” onesten ahalko du departamentu osoa hartuta edo haren eskumenekoak diren  unitate administratibo zehatzak hartzen dituena.
“Zerbitzuen zerrendak” bateratzeko eta Gobernuko unitate desberdinei arlo honetako aholkularitza eskaintzeko xedez, Gobernuak Nafarroako Administrazio Publikoaren Institutuari eskatu dio figura hori arautzeko.

EKONOMIA ETA OGASUN DEPARTAMENTUA

=====================================

Gobernuak Tuterako bi orube saldu dizkio “Viviendas de Navarra, S.A.” sozietate publikoari 
_________________________________________________________________



Nafarroako Gobernuak onetsi du Tuterako bi orube “Viviendas de Navarra, S.A.” sozietate publikoari saltzea. Orubeak Ingurumen, Lurraldearen Antolamendu eta etxebizitza Departamentuari atxikituta zeuden eta 2,2 milioi euroengatik besterenduko dira.
Gobernuak 2005eko dietak ezarri ditu Nafarroako Ikus-entzunezkoen Kontseiluko kideentzat
_________________________________________________________________



Nafarroako Gobernuak 2005eko dieta eta diru konpentsazioak ezarri ditu gaurko bilkuran Nafarroako Ikus-entzunezkoen Kontseiluko kideentzat.

Aipatu konpentsazioak hauexek dira:

· Kontseiluko bilkuretara joatea: 251,68 euro.

· Txostenen egilea: 252 eurotik 504 eurora bitartean. Zenbateko zehatza Kontseiluko osoko bilkurak erabakiko du txostenaren zailtasuna edo hura egiteko emandako denboraren arabera.

· Kilometrajea: 0,27 euro kilometroko.

Foru Erkidegoarenak diren ondasun higiezinak enkante bidez besterentzea onetsi du Gobernuak
_________________________________________________________________


Nafarroako Gobernuak onetsi du gaurko bilkuran Foru Erkidegoarenak diren zenbait ondasun  higiezin besterentzea enkante bidez. Ondasun hauek finka bat garaje eta orube batzuk dira, Iruña, Cintruenigo, Artazu, Barañain eta Lekunberrin kokatuak.
HEZKUNTZA DEPARTAMENTUA

==========================


Lankidetza hitzarmen bat onetsi da Agoizko ikastetxea handitzeko xedez

_________________________________________________________________



Nafarroako Gobernuak lankidetza hitzarmen bat onetsi du, Hezkuntza Departamentuak eta Agoizko Udalak sinatuko dutena, hango ikastetxea handitzeko. Horretarako 268.767 euroko gehienezko gastua onetsi du.


Aipatu ikastetxean Haur eta Lehen Hezkuntza eta DBH ematen dira eta handitze obren bidez lau gela eta biltegi bat eginen dira eta horrela aurre egiten ahalko zaio Agoizko garapen urbanistiko eta ekonomikoak eragin duen ikasleen hazkundeari.

INDUSTRIA ETA TEKNOLKOGIA, MERKATARITZA ETA LAN DEPARTAMENTUA

==============================================================


1,72 milioi euroko hainbat urtetarako gastua onetsi da ikerkuntza, garapen eta berrikuntza proiektuetarako dirulaguntzen zain dauden eskariak tramitatzeko

_________________________________________________________________



Nafarroako Gobernuak 1,72 milioi euroko hainbat urtetarako gastua onetsi du gaurko bilkuran ikerkuntza, garapen eta berrikuntza proiektuetarako zain dauden eskariak tramitatu ahal izateko. Gastua ordainduko da 2005etik 2007ra bitarteko aurrekontuen kargura.
